
 

154. löggjafarþing 2023–2024.
Þingskjal 154  —  154. mál.

Tillaga til þingsályktunar

um sérstaka tímabundna ívilnun við endurgreiðslu
námslána til lánþega í dýralæknanámi.

Flm.: Þórarinn Ingi Pétursson, Líneik Anna Sævarsdóttir, Ágúst Bjarni Garðarsson,
Ingibjörg Isaksen, Halla Signý Kristjánsdóttir, Hafdís Hrönn Hafsteinsdóttir,

Lilja Rannveig Sigurgeirsdóttir. 

Alþingi ályktar að fela háskóla-, iðnaðar- og nýsköpunarráðherra, í samráði við matvæla-
ráðherra og innviðaráðherra, að vinna skýrslu með aðkomu Sambands íslenskra sveitarfélaga
og Byggðastofnunar um sérstaka tímabundna ívilnun við endurgreiðslu námslána til lánþega
í dýralæknanámi.

Ráðherra geri Alþingi grein fyrir niðurstöðum skýrslunnar eigi síðar en 1. maí 2024.

G r e i n a r g e r ð .
Tillaga þessi var áður flutt á 153. löggjafarþingi (778. mál) og fékk jákvæðar umsagnir.

Í umsögn Matvælastofnunar kom meðal annars fram að erfitt hafi verið að fá dýralækna til
starfa hjá stofnuninni, sér í lagi íslenskumælandi dýralækna í þau störf stofnunarinnar sem
krefjast þess að viðkomandi hafi gott vald á rituðu og töluðu íslensku máli. Þá hafi á síðustu
árum komið upp tilfelli þar sem engar umsóknir hafi borist um auglýst störf dýralækna við
stofnunina. Einnig hafi komið upp tilfelli þar sem ekki var hægt að manna opinberar vaktir
sjálfstætt starfandi dýralækna. Matvælastofnun bendir jafnframt á að stækkandi greinar líkt
og fiskeldi og nýsköpun í nýtingu á dýraafurðum kalli á sérfræðikunnáttu dýralækna. Þessi
fyrirtæki séu oft staðsett í dreifðari byggðum landsins og til þessa hafi t.d. fiskeldisfyrirtæki
í sumum tilfellum þurft að ráða til sín dýralækna í ráðgjöf erlendis frá. Matvælastofnun bend-
ir á að betra væri ef þeir væru staddir hér á landi og þá helst í návígi við eldisstöðvarnar. Þá
er einnig fyrirséð að skortur verði á dýralæknum í fiskeldi vegna ört vaxandi umfangs grein-
arinnar hér á landi. Auk þess er bent á það í umsögnum að dýralæknar séu í nokkurri sérstöðu
hvað það varðar að menntun þeirra sé aðeins í boði erlendis og skólagjöldin gjarnan mjög há.
Margir dýralæknanemar þurfi því að nýta sér hámarksskólagjaldalán sem dugi oft ekki til
fyrir heildarupphæð skólagjalda. Þetta eitt og sér skapi ákveðið ójafnræði, en flestar aðrar
fagstéttir geta gengið að því vísu að geta menntað sig á Íslandi án skólagjalda.

Síðustu ár hefur skortur á dýralæknum hér á landi verið mikið til umræðu. Tengist það
sérstaklega þeirri miklu umræðu sem hefur átt sér stað um fæðuöryggi þjóðarinnar. Skortur
á dýralæknum getur m.a. haft í för með sér alvarlegar afleiðingar fyrir aðgengi bænda og al-
mennings að dýralæknaþjónustu sem gætu haft alvarleg og óafturkræf áhrif á heilsu og vel-
ferð dýra, auk fjárhagslegs tjóns fyrir bændur.

Í 27. gr. laga um Menntasjóð námsmanna, nr. 60/2020, er að finna heimild til ráðherra til
að veita tímabundna ívilnun við endurgreiðslu námslána vegna tiltekinna námsgreina að upp-
fylltum ákveðnum skilyrðum. Heimildin er ætluð til þess að gefa ráðherra tækifæri til þess
að bregðast við ástandi þar sem skortur er viðvarandi eða fyrirsjáanlegur á fólki með tiltekna

menntun með því að skapa sérstakan hvata fyrir fólk til þess að sækja sér téða menntun, eða
til að starfa í tiltekinni starfsgrein. Til þess að háskóla-, iðnaðar- og nýsköpunarráðherra geti
ákveðið sérstaka tímabundna ívilnun þurfa að liggja fyrir upplýsingar um viðvarandi skort
í ákveðinni starfsstétt eða um að hann sé fyrirsjáanlegur. Þar með er gert ráð fyrir að stjórn-
völd vinni skýrslu í samráði við hlutaðeigandi atvinnurekendur eða samtök atvinnurekenda
sem byggist m.a. á fyrrgreindum upplýsingum. Tilgangur skýrslunnar væri að varpa ljósi á
aðstæður og greina þörf á viðbrögðum við skorti eða fyrirsjáanlegum skorti á dýralæknum.

Þá er í 28. gr. sömu laga að finna heimild til ráðherra að veita tímabundna ívilnun við
endurgreiðslu námslána til lánþega sem búsettir eru á svæðum skilgreindum í samráði við
Byggðastofnun, að uppfylltum ákveðnum skilyrðum. Tilgangur heimildarinnar er af sama
meiði og áður hefur verið rakið, þ.e. að gefa ráðherra tækifæri til að bregðast við ástandi þar
sem skortur er á sérmenntuðu fólki á ákveðnum svæðum. Rekja má fyrirmyndina til Noregs
þar sem kennarar sem starfa í hinum dreifðari byggðum, Finnmörk eða Norður-Tromsfylki,
eiga möguleika á að fá afskrifaðan hluta af námslánum sínum ef þeir starfa sem kennarar í
50% starfi samfellt í a.m.k. tólf mánuði. Til þess að ráðherra geti ákveðið sérstaka tíma-
bundna ívilnun þarf að liggja fyrir tillaga frá sveitarfélagi eða sveitarfélögum um þörf á
menntuðu fólki í viðkomandi byggð. Í kjölfarið er gert ráð fyrir að skýrsla verði unnin af
Byggðastofnun í samráði við Samband íslenskra sveitarfélaga.

Markmið og efni tillögunnar snýr að því að gerð verði skýrsla um þau áhrif sem skortur
á dýralæknum mun hafa á íslenskan landbúnað og atvinnuhætti í íslenskum landbúnaði á
komandi árum. Þá er markmiðið jafnframt að varpa ljósi á aðstæður í hinum dreifðari byggð-
um þar sem skortur er á dýralæknum og stór eftirlitssvæði eru á höndum fárra. Full þörf er
á að löggjafinn gæti þess að ívilnandi aðgerðir stjórnvalda nýtist öllum á grundvelli sjónar-
miða um jafnræði og að þær taki mið af byggða- og atvinnustefnu úti um allt land.

